
Annotatsiya: Ushbu maqolada sanoat korxonalarida ERP (Enterprise Resource Planning) tizimlarini joriy etish orqali 
resurslarni samarali boshqarish va iqtisodiy samaradorlikni oshirish yoʻllari tahlil qilinadi. ERP tizimlari orqali ishlab 
chiqarish, moliya, inson resurslari, loyiha boshqaruvi va mijozlar bilan aloqalar singari funksional jarayonlar yagona axborot 
muhiti asosida boshqarilishi mumkinligi isbotlab berilgan. Tadqiqotda ERP tizimining funksional modullari, ularning sanoat 
korxonalarida qoʻllanish sohalari va amaliy samaradorlik koʻrsatkichlari chuqur tahlil qilingan.

Kalit soʻzlar: ERP tizimi, sanoat korxonasi, ishlab chiqarish, axborot texnologiyalari, iqtisodiy samaradorlik, loyiha 
boshqaruvi.

Abstract: This article explores the methods for ensuring economic efficiency through the implementation of Enterprise 
Resource Planning (ERP) systems in industrial enterprises. It demonstrates how ERP enables integrated management 
of production, finance, human resources, project management, and customer relations within a unified information 
environment. The study provides a detailed analysis of ERP modules and their applicability across various industrial 
sectors.

Key words: ERP system, industrial enterprise, production, information technology, economic efficiency, project 
management.

Аннотация: В статье рассматриваются пути повышения экономической эффективности за счёт внедрения 
систем планирования ресурсов предприятия (ERP) на промышленных предприятиях. Установлено, что ERP-
системы обеспечивают интегрированное управление производством, финансами, человеческими ресурсами, 
управлением проектами и отношениями с клиентами в рамках единой информационной среды. Проведён анализ 
функциональных модулей ERP и их применения в различных отраслях промышленности.

Ключевые слова: ERP-система, промышленное предприятие, производство, информационные технологии, 
экономическая эффективность, управление проектами.

K I R I S H
Raqamli transformatsiya jarayoni bugungi sanoat korxonalari oldida turli murakkabliklarni keltirib 

chiqarmoqda. Xususan, Oʻzbekiston Respublikasi sanoat tarmoqlarida ishlab chiqarish samaradorligini oshirish, 
boshqaruvning shaffofligi, maʼlumotlar oqimini real vaqt rejimida kuzatish, xatolarning oldini olish va xarajatlarni 
kamaytirish dolzarb vazifalardandir. ERP tizimlari aynan mana shu muammolarning tizimli yechimini taklif etadi.

ERP tizimlari korxonaning barcha funksional bloklarini yagona platformaga birlashtirib, ishlab 
chiqarishdan tortib, moliya, logistika, inson resurslari va hatto marketinggacha boʻlgan jarayonlarni raqamli 

muhitda integratsiyalashgan holda boshqarishni taʼminlaydi. Oʻzbekiston korxonalari uchun bu tizim nafaqat 
samaradorlikni oshirish, balki xalqaro bozorga integratsiyalashishda ham muhim raqobat ustunligini beradi. 
Shu boisdan, ERP tizimlarini joriy etish va ularning turli modullari asosida boshqaruvni kuchaytirish bugungi 
kunning ustuvor yoʻnalishidir.

M A V Z U G A  O I D  A D A B I Y O T L A R  S H A R H I
Korxonada samarali axborot oqimi biznesni boshqarish nuqtayi nazaridan juda muhimdir. Kompaniyalarda 

investitsiyaviy, moliyaviy, ishlab chiqarish, xarid jarayonlari, fondlar va boshqalar boʻyicha toʻliq, ishonchli va 
tezkor maʼlumotsiz ishlashi mumkin emas. Shuning uchun boshqaruvda dasturiy axborot tizimlarini qoʻllash 
lozim. Bunday tizimning namunasi Korxona Resurslarini Rejalashtirish (ERP) tizimi ekanligi borasida Agnieszka 
Ociepa-Kubicka [1] tadqiqotlarida kuzatish mumkin.

ERP tizimi integratsiyalashgan maʼlumotlarni boshqarish tizimining bir qismidir. ERP tizimlari korporativ 
boshqaruvda resurslarni rejalashtirish tizimlarining maʼlumotlarini yigʻish va qayta ishlash orqali korxonalarni 
boshqarishni qoʻllab-quvvatlovchi maʼlumotlar bazasi tizimi sifatida ham maʼlumdir. Shuningdek, ular 
“kompaniyaning ichki va tashqi biznes jarayonlarini optimallashtirishga yoʻnaltirilgan integrallashtirilgan 
funksional modullar toʻplami” sifatida L. Zhang va boshqalar [2] tadqiqotlarida qayd etilgan.

Bugungi kunda axborot oqimining interaktivligi tobora muhim ahamiyat kasb etayotganligi sababli, barcha 
tizimlarda, ayniqsa investitsion loyihalarni boshqarishda ham faol qoʻllanilayotganligi borasidagi qarashlar S. 
Hamilton [3] tomonidan tadqiq etilgan. ERP menejmenti buxgalteriya va moliyalashtirish, inson resurslarini 
boshqarishdan, hujjat aylanishidan, hisobotga qadar va boshqa biznesning barcha asosiy sohalarini qamrab 
olgan. ERP tizimlari umumiy maʼlumot almashish va maʼlumotlarga real vaqtda kirishga qodir boʻlgan biznes 
dasturiy taʼminot paketlar majmuasi sifatida Wen-Hsien Tsai [4] tadqiqotida keltirilgan.

M E T O D O L O G I YA
Mazkur tadqiqotda ERP tizimining turli sohalarda qoʻllanilishi tahlil qilinib, ularning oʻzaro afzalliklari va 

kamchiliklari taqqoslama tahlillar asosida aniqlangan. ERP tizimlarining sanoat korxonalarida ishlab chiqarish 
jarayonlarini avtomatlashtirishdagi roli asosida tadqiqot gipotezalari kelgusi tadqiqotlar uchun asos sifatida 
ishlab chiqiladi. Adabiyotlar tahlili orqali sanoat korxonalarida ERP tizimini joriy etishdan kutilayotgan iqtisodiy 
va tashkiliy mexanizmlarni takomillashtirish boʻyicha takliflar beriladi.

T A H L I L  V A  N A T I J A L A R
ERP tizimi – bu korxonaning ish jarayonlarida rejalashtirishni, hisob-kitoblarni va tahlilni avtomatlashtirish 

uchun integratsiyalashgan axborot muhitini (IAM) tashkil etish imkonini beruvchi dasturlar majmuasi sanaladi. 
Korxonada asosiy IAM ERP tizimining oʻzi sanaladi [5].

Andirianov [6] ERP tizimining asosiy vazifalari quyidagilar deb hisoblaydi:
– ishlab chiqarilayotgan mahsulot tarkibini belgilab berishga qaratilgan texnologik jarayonlarni boshqarish;
– ishlab chiqarish va sotish jarayonlarini rejalashtirish;
– mahsulot ishlab chiqarish jarayonini rejalashtirishda xom-ashyolarga ehtiyojni rejalashtirish, yetkazib 

berish hajmini belgilash;
– mavjud zaxiralarni va sotib olishlar hajmini belgilash, rejalashtirish, boshqarish;
– ishlab chiqarish quvvatlarini rejalashtirish;
– moliyaviy boshqaruvni tashkil etish, tuzilgan moliyaviy-iqtisodiy dasturlarning bajarib borilishini nazorat 

qilish;
– amalga oshirilayotgan loyihalarni ularning amalga oshirilishi jarayonida kuzatib borish.
Tadqiqotlar shuni koʻrsatmoqdaki, rivojlanishning asosiy “kaliti” – ichki biznes jarayonlarning axborot-

texnologik taʼminoti va yagona axborot muhitini yaratish boʻlib qolmoqda. Bu masalalar sohaning oʻziga xosligi 
aks etgan zamonaviy ERP tizimlarini tatbiq etish orqali hal etiladi.

ERP konsepsiyasining paydo boʻlishi korporativ boshqaruv amaliyotida internet texnologiyalarining keng 
qoʻllanilishi bilan bogʻliq boʻldi. Bu yerda gap birinchi navbatda yetkazmalar zanjirini boshqarish (Supply Chain 
Management – SCM) va mijozlar bilan oʻzaro munosabatlarni boshqarish (Customer Relationships Management 
– CRM) kabi yondashuvlar ekanligini Sh. Oʻ. Djanadilov [7] oʻz tadqiqotlarida asoslagan.

Tadbirkorlik faoliyatining turli sohalari oʻrtasidagi aloqalar xilma-xilligi tufayli ERP tizimi modullarining ideal 
tasnifini namoyish qilish qiyin. Biroq, ERP tizimini qoʻllashning bir qancha asosiy yoʻnalishlari mavjud boʻlib, ular 
1-jadvalda keltirilgan.

1-jadval. ERP tizimidan foydalanishning sohaviy yoʻnalishlari, Y. Moon (2007).
Modullardan 

foydalanish sohalari Foydalanish yoʻlanishlari Modullar nomi

Moliyaviy sohada

Kompaniyaning buxgalterlik hisobini oʻz ichiga olishi mumkin 
boʻlgan  ERP  standartining oʻziga xos va ajralmas maydoni: 
buxgalteriya hisoboti, hisobot, yetkazib beruvchi va mijoz 
hisob varaqlari, asosiy vositalarni boshqarish, nazorat qilish.

Buxgalteriya hisobi va soliq 
tizimini boshrqarish

Logistika sohasida

Umumiy taʼminot va sotuvni rejalashtirishdan va keng 
belgilangan omborlarni boshqarishdan iborat. Yaxshiroq 
ishlab chiqilgan tizimlar partiyalarning oʻlchamlarini optimal-
lashtirish va kosmik boshqaruv kabi xususiyatlarni taqdim 
etishi mumkin.

Sotuv omborlarini 
rejalashtirish

Kadrlar  va ularni 
tayyorlash   sohasida

Vaqt tizimini boshqarish, malaka oshirishni boshqaruvi, 
martabani rejalashtirish, muayyan lavozimga mos keladigan 
xodimlarni tanlash masalalari.

Xodimlar ish haqi va 
taqsimotini boshrish

Ishlab chiqarish 
sohasida

Ishlab chiqarishni boshqarishning keng doirasini qamrab 
oladi: rejalashtirish va ishlab chiqarish quvvatlarini ishlatish, 
resurslar talablarini rejalashtirish, resurslardan foyda-lanish 
inventarizatsiyasi, mahsulotni baholash.

Ishlab chiqarish va taʼminot 
zanjirini boshqarish

Loyiha boshqaruvi 
sohasida

Xizmat koʻrsatish sohasidagi korxonalar uchun munosib 
boshqaruv tizimini yaratish imkonini beradi. Loyiha jamoasini 
boshqarish, muammolarni boshqarishni, rejalashtirishni  
avtomatlashtirilgan tizim asosida boshqarish imkonini beradi. 

Loyihalarni boshqarish va 
ish rejalar bilan ishlash

Mijozlar bilan aloqalarni 
boshqarish sohasida

Bu - boshqalar qatorida savdo jamoasi boshqaruvi, 
mijozlarga xizmat koʻrsatish, sotish samaradorligi prognozlari, 
evolyutsiya boshqaruvini tartibga solish, marketing 
kampaniyasi boshqaruvi va boshqalarni oʻz ichiga oladi.

Bashoratlash

ERP tizimi modullarining turli sohalarga yoʻnaltirilganligidan kelib chiqib, sanoat korxonalarida ishlab 
chiqarish jarayonlarini boshqarish jarayonlarida tizimdan foydalanish imkoniyatlari mavjudligi boʻyicha 
gipotezani qoʻyish mumkinligi asoslanadi.

ERP tizimlarining rivojlanishi veb-texnologiyalar taraqqiyoti bilan chambarchas bogʻliq boʻlib, 
1980–1990-yillarda sanoatni kompyuterlashtirish, yangi dasturiy mahsulotlarni joriy etish, taʼminot zanjiri va 
resurs salohiyatini baholash kabi yirik biznesni boshqarish samaradorligini oshirishga qaratilgan harakatlar 
natijasida yuzaga kelgan.

Keyingi davrlarda ERP tizimlari barcha tarmoq va sohalarni qamrab olib, nafaqat korxonalarning resurs 
tizimlarini boshqarish, balki korporativ tizimlarni rejalashtirish, ishlab chiqarish, sotish, marketing, logistika, 
buxgalteriya, moliya, inson resurslarini boshqarish, loyihalarni boshqarish, inventarizatsiyani boshqarish, 
xizmat koʻrsatish va transport kabi funksional sohalarni qoʻllab-quvvatlovchi modullarni ham oʻz ichiga olgan.

Turli tarmoq va sohalarda loyihalarni boshqarish usullarini oʻrganish orqali ERP tizimidan foydalanish va 
uning hayotiylik davri boʻyicha A. Ara, Abdullah S. Al-Mudimigh [8] tomonidan tadqiqotlar olib borilgan boʻlib, 
ERP tizimining boshqaruv, jarayonlar va logistika tizimlarini boshqarishdagi muhim xususiyatlari ochib berilgan.

Ishlab chiqarishning texnologik holatlari boʻyicha korxonalar inqirozining 16 ta omilining birinchi 6 tasi 
aynan ishlab chiqarishda loyihalarni boshqarish sohasidagi muvaffaqiyatsizlik sababli yuzaga kelishi, yana 3 
ta kamchilik esa boshqaruvning zaif jihatlariga bogʻliqligi aniqlangan. Eng yaxshi 10 ta ERP boshqaruvidagi 
muhim omillar sifatida loyiha hajmi, kadrlar, xatarlarni boshqarish, asossiz muddatlar, moliyalashtirish, tashkiliy 
siyosat, qamrov doirasi, kutilmagan xatarlar va oʻzgartirishga qarshilik kabi omillar C. Trepper [9] tomonidan 
asoslab berilgan.

ERP tizimini joriy etish boʻyicha belgilanadigan chora-tadbirlar va loyihalashtirish jarayonlari bilan bogʻliq 
muammolarga qaratilgan tadqiqotlar Goeun Seo [10] tomonidan amalga oshirilgan boʻlib, tizimni yirik birlashmalar 
va universitetlarga joriy etish jarayonida yuzaga kelishi mumkin boʻlgan muammolar oʻrganilgan. Shuningdek, 
ERP tizimini joriy etish bilan bogʻliq jarayonlar tasnifi Torsten Munkelt va Sven Völker [11] tadqiqotlarining ham 
asosiy yoʻnalishi hisoblanadi. Tadqiqotda ERP tizimlarini tanlash, joriy etish va barqaror boshqarish boʻyicha 
tavsiyalar ishlab chiqilgan boʻlib, uni amalga oshirish jarayoni uch asosiy bosqichga ajratilgan: tanlash, joriy 
etish va operatsiyalar.

Tadqiqotchilar fikricha, ERP tizimlarini joriy etish quyidagi bosqichlarni oʻz ichiga oladi: loyiha boshqaruvi, 
biznes jarayonlarini qayta tashkil etish, tizimni tanlash mezonlari, asosiy foydalanuvchilarni aniqlash, 
maʼlumotlarni koʻchirish, foydalanuvchilarni oʻqitish, hisobotlarni sozlash. ERP tizimida ishlash esa ERP 
funksiyalaridan foydalanish va maʼlumotlarni boshqarish kabi bosqichlarga ajratiladi.

Tizimlarni tanlash, joriy etish va barqaror boshqarish boʻyicha tavsiyalar ishlab chiqilgan 
boʻlib, ularni amalga oshirish jarayoni uch asosiy bosqichga ajratilgan: tanlash, joriy etish va 
operatsiyalar. Tadqiqotchilar fikricha, tizimlarni joriy etish loyihani boshqarish, biznes jarayonlarini 
qayta tashkil etish, tizimni tanlash mezonlari, asosiy foydalanuvchilarni tanlash, maʼlumotlarni 
koʻchirish hamda foydalanuvchilarni oʻqitish, hisobot berish va sozlash jarayonlarini oʻz ichiga oladi. 
ERP tizimida ishlash esa ERP funksiyalaridan foydalanish va maʼlumotlarni boshqarish bosqichlariga ajratiladi.

ERP tizimlarining ishlash samaradorligini baholash boʻyicha tadqiqotlar Chun-Chin Wei [12] tomonidan 
olib borilgan boʻlib, 7 ta omil bo‘yicha jami 40 dan ortiq indikatorlar asosida tizim samaradorligiga ta’sir etuvchi 
omillarning ahamiyatlilik darajalari oʻlchangan.

ERP tizimining rivojlanish evolyutsiyasiga ko‘ra, korxonaning korporativ funksiyalarini integratsiyalash 
uchun moʻljallangan ERP tizimi internetga asoslangan CRM, SCM va boshqa Internet-biznes modellariga mos 
tarzda kengaytirilib, veb-interfeysli dasturiy yechimlarni joriy etdi. Mohammad A. [13] ta’kidlaganidek, SAP’ning 
internetga ulangan integratsiyalashgan ERP tizimi – mySAP.COM (SAP, 2001) – ERP, CRM va internet portallari 
yordamida bir-biriga bogʻlangan mahsulotlar majmuasidan iborat.

ERP tizimidan loyihalarni boshqarish jarayonlarida foydalanish muammolariga bagʻishlangan ilmiy 
tadqiqotlar ham keng koʻlamda olib borilgan boʻlib, asosiy yoʻnalishlar qatorida loyiha boshqaruviga ERP tizimini 
joriy etish, uning metodologiyasi, amaliyoti va samaradorlik masalalari alohida oʻrin egallaydi.

Globallashuv jarayoni raqobat va sifatni oshirishga olib kelmoqda. Shu sababli toʻqimachilik sanoatida 
raqobatbardoshlikni taʼminlash uchun axborot texnologiyalari bilan integratsiyalanuvchi tizimlar tobora muhim 
ahamiyat kasb etmoqda. ERP – bu maʼlumotlarning yagona nuqtaga kirishiga imkon beruvchi integratsiyalashgan 
tizim boʻlib, toʻgʻridan-toʻgʻri yoki bilvosita ushbu maʼlumotlarga bogʻliq boʻlgan barcha funksiyalar uchun yagona, 
umumiy maʼlumotlar bazasini yaratishni taʼminlaydi.

Yirik korxonalarning asosiy muammolaridan biri – boshqaruv, marketing va moliya sohalarida katta hajmdagi 
maʼlumotlarni boshqarishda yuzaga keladigan qator kamchiliklardir. Shunga qaramay, ERP tizimini joriy etish 
orqali moliyaviy maʼlumotlarning ko‘payishi, buxgalteriya jarayonlarining raqamlashtirilishi va hisob-kitoblarning 
elektron shaklga oʻtkazilishi ragʻbatlantiriladi hamda boshqaruv samaradorligini oshirish imkonini beradi.

X U L O S A  V A  T A K L I F L A R
ERP tizimi investitsion loyihalarni boshqarish jarayonlariga ijobiy taʼsir koʻrsatib, loyihalarni amalga oshirish 

va ularning interaktivligini, hujjatlar almashinuvi va shaffofligini taʼminlashda, investitsion loyihalar boʻyicha 
korporativ boshqaruvni rivojlantirishda yuqori ahamiyatga egadir.

Shunga koʻra, yengil sanoatda ERP tizimini soha yoʻnalishidan kelib chiqib, bosqichma-bosqich joriy etib 
borish investitsion loyihalarni amalga oshirish jarayonida optimal boshqaruv imkoniyatini beradi va korxonalar 
raqobatbardoshligini oshirishning muhim shartidir.

Oʻzbekiston Respublikasi sanoat korxonalarida ERP tizimini joriy etish bilan bogʻliq asosiy muammolarni 
tahlil qilish, ishlab chiqarish jarayonlarini boshqarish samaradorligini baholash, mavjud holatni sanoatga 
yoʻnaltirilgan moliyaviy resurs imkoniyatlari asosida aniqlash zarurdir.

Oʻzbekiston Respublikasi sanoat korxonalarining ishlab chiqarish faoliyati va samaradorligi, 
investitsion loyihalarning amalga oshirish bosqichlaridagi muammolar, ularni bajarish muddatlari va 
tartib-qoidalarga muvofiqligi ERP tizimlaridan foydalanishning muhim yoʻnalishlaridan biri hisoblanadi. 
Investitsion loyihalarni boshqarish esa turli menejment usullari asosida, har bir bosqichning oʻziga xos baholash 
prinsiplari qoʻllanilgan holda amalga oshiriladi.

